
ایک آدمی نے مسجد میں آواز لگائی اور اس نے کہا کہ میرا
سرخ اونٹ کون لے گیا ہے تو نبی صلى الله عليه وسلم نے فرمایا: تجھے وہ نہ ملے،

کیونکہ مسجدیں انہی کاموں کے لیے ہوتی ہیں جن کے لیے
بنائی گئی ہیں۔

برُیدۃ رضی اللہ عنہ سے روایت ہے وہ بیان کرتے ہیں کہ ایک آدمی نے مسجد میں آواز لگائی اور اس نے کہا
کہ میرا سرخ اونٹ کون لے گیا ہے تو نبی صلى الله عليه وسلم نے فرمایا: ”تجھے وہ نہ ملے، کیونکہ مسجدیں انہی کاموں کے لیے

ہوتی ہیں جن کے لیے بنائی گئی ہیں“۔
[صحیح] [اسے امام مسلم نے روایت کیا ہے۔]

برُیدۃ رضی اللہ عنہ اس حدیث میں یہ فرما رہے ہیں کہ آپ صلى الله عليه وسلم نے ایک شخص کو یہ کہتے ہوئے سنا کہ وہ کہہ
رہا تھا میرا سرخ اونٹ کون لے گیا ہے؟ یعنی وہ اپنے گمشدہ سُرخ اونٹ کا اعلان کر رہا تھا کہ جو اسے جانتا ہو
وہ اسے اس کے بارے میں بتلائے۔ ”تجھے وہ نہ ملے“ یعنی اللہ کرے کہ تجھے تیرا اونٹ نہ ملے جیسا کہ دوسری
روایت میں ہے۔ ”کیونکہ مسجدیں انہی کاموں کے لیے ہوتی ہیں جن کے لیے بنائی گئی ہیں“ پھر آپ صلى الله عليه وسلم نے اس
شخص کے لیے بدعا کی وجہ بھی بتلائی کہ اللہ تعالیٰ کے گھر دنیا کے امور یعنی گمشدہ چیزوں اور خرید و فروخت

کے لیے نہیں بنائے گئے، بلکہ یہ نماز ، اللہ تعالیٰ کے ذکر اور آخرت کی طلب میں بنائے گئے ہیں۔

https://sunnah.global/hadeeth/ur/show/8949

